24 September 2006

Vyftiende Sondag in koninkrykstyd

Liturgiese voorstel

Fokusteks: 

Openbaring 3:14-22
Ander tekste: 
Spreuke 22:1-2; 8-9; Psalm 125; Jakobus 2:1-13; Markus 7:24-37
Inleiding

Die volgende paar weke word dieselfde aanvangswoord en of seëngroet afwisselend gebruik. Die rede: Dit gaan in Koninkrykstyd steeds om ons elkedaagse lewe voor die heerser oor die konings van die aarde. In die preek oor die fokusteks uit Openbaring sê De Wet Strauss dat die brief aan Laodicea van gelowiges vra om duidelik kant te kies. Laodicea het egter gevoel dat dit wat die evangelie van hulle vra net te veel risiko’s inhou, daarom meen hulle dis veiliger om lou te wees (leef) eerder as warm.

Die teks uit Prediker vra in dieselfde mate daarna dat God se mense met integriteit voor Hom sal lewe. Die eerste twee verse sê reputasie en persoonlike kwaliteite is die fundamentele waardes waarop mense beoordeel word en nie hulle status of rykdom nie. Vers 9 sê van die lewe voor die Here: “Wie mededeelsaam is, word geseën want hy gee van sy kos vir die arm mense.” Hierdie teks bind onmiddellik die lewe voor die Here aan ons gawes van brood en daarom ook aan die nagmaal. Jakobus 2:14-26 sê geloof en dade in die lewe van gelowiges rig hulle visie op die behoeftiges. 

Die klem op die sorg vir die armes en God se uitreik na die behoeftige deur Jesus Christus (Markuslesing vir hierdie Sondag) in die verskillende tekste vir hierdie Sondag, vul die viering van die nagmaal aan. 

Diensorde

God versamel ons voor Hom

Aanvangswoord

Voorganger:
Die koninkryk is hier.

Gemeente:
“Elke goeie gawe en elke volmaakte geskenk kom van Bo” ( Jak  1:17a).

Voorganger:
“Dit kom van die Vader wat die hemelligte geskep het,


maar wat self nie soos hulle verander of verduister nie” (Jak 1:17b).

Seëngroet

Voorganger:
“Genade en vrede vir julle van Hom wat is en wat was en wat kom,


en van die sewe geeste voor sy troon, en van Jesus Christus die geloofwaardige getuie, die eerste wat uit die dood opgestaan het, die heerser oor die konings van die aarde” (Op 1:4b-5).

Gemeente: 
Lied 315 “Amen”

Sang

Lied 159:1 en 3 “God is hier teenwoordig”

Diens van die Woord

Skuldbelydenis en vryspraak

Voorganger: 
Die Here sê: “Ek weet dat julle nie koud is nie, en ook nie warm nie …” 


Julle verkies om lou te wees want die risiko om eerlik voor God te leef is dan nie so groot nie. 

Gemeente: 
Ons is skuldig dat ons lou is want ons sê ons is  ryk … en het niks meer nodig nie.

Voorganger: 
God sê: Julle sê julle is ryk, 


maar eintlik is julle ellendig en beklaenswaardig, arm, blind en kaal. 

Gemeente: 
Ons is skuldig dat ons lou is – arm, blind en kaal. 

Voorganger: 
Op jou skuldbelydenis skenk God vergifnis en nooi jou uit: 


Kom koop by my goud wat gelouter is, dan sal jy regtig ryk wees; 


en koop wit klere by My dan sal die naaktheid van jou sonde bedek wees; 


koop oogsalf by My om aan jou oë te smeer, dan sal jy weer sien (uit Op 3:13-18).

Sang

Lied 470:3,4 “Gee nou aan ons volharding”  (temalied)

Gebed om die opening van die Woord

Begin die gebed met Psalm 119:113-120.

Skriflesing

Openbaring 3:14-22

Prediking

Lofsang

Lied 148:8 en 9 “Laat ons dit in ons lof vertel”

Diens van die tafel

Tafel word gereed gemaak

Die huisgesin of persone wat gevra is om die tekens te voorsien, bring nou die brood en die wyn na die tafel. 

Wanneer hulle by die tafel staan, sê die voorganger: 

Die Here se Woord sê van ons lewe voor Hom: “Wie mededeelsaam is, word geseën want hy gee van sy kos vir die arm mense.” Die woorde van Spreuke 22:9 bind onmiddellik ons lewe voor die Here aan ons gawes van brood en daarom ook aan die nagmaal. Jakobus 2:14-26 sê geloof en dade in die lewe van gelowiges rig hulle visie op die behoeftiges. 

Persone wat die tekens ingebring het sê:

Dankie, Here Jesus:

ons ontvang nie net nie.

Ons bring  brood en wyn, 

wat ons genadiglik uit die natuur ontvang het, 

as offers aan U o, Here.

Neem dit aan en gee dit terug

as tekens van u liggaam en bloed.  

Tafelgebed

Voorganger: 
Here, U het ons sonde vergewe. Dit het ons net nou uit u mond gehoor en daarvan getuig die tekens van brood en wyn hier voor ons.

Gemeente: 
Here, ons loof U.

Voorganger: 
Here, ons het U hoor klop. Kom in en hou saam met ons die feesmaal wat U belowe.

Gemeente: 
Here, ons loof U dat saam met ons aan tafel is. Amen.

Geloofsbelydenis

12 Artikels

Instelling 

Formulier 

Aangesien daar hierdie week nog steeds klem op die vreugdekarakter van die nagmaal gelê word, lees die voorganger die vyfde betekenis van die nagmaal uit die formulier. Dit kan moontlik soos volg aangevul word: 

’n Feesmaal is ‘n vreugde. Die nagmaal veral, omdat ons die vreugde van ons sondevergifnis deur Jesus Christus aan hierdie tafel vier. “Al spreek die tekens … tot … wat vir ons wag by die bruilofmaaltyd van die Lam” (nagmaalformulier).

Instellingswoorde

Uitdeel en gebruik van die tekens

Terwyl die tekens uitgedeel word, sing die gemeente sittend Lied 303 drie of vier maal. 

Na die gebruik van die nagmaal word die offergawes ingesamel en die gemeente sing daarna staande Lied 212:1 en 3 as danksegging en lofsang. 

Nagmaalherinnering indien die nagmaal nie op hierdie Sondag gevier word nie.

Die voorganger gaan staan by die nagmaalstafel waarop daar ’n beker met wyn en ’n bord met brood is. 

Hy sê:  Die brood wat julle hier sien, is teken van die liggaam van die Here Jesus Christus wat vir ons sonde gebreek is. Die wyn is teken van sy bloed wat vir ons sonde gestort is. Al spreek hierdie tekens van Jesus se lyding en sterwe, laat dit ons nie met ’n gevoel van rou en droefheid nie. Die nagmaal is tog ’n vreugdefees, waar die Here op ’n besondere manier die vrugte van sy lyding, sterwe en opstanding uitdeel. Dit is vir ons ’n groot stuk blydskap om in die vrugte te mag deel en is ook ’n voorsmaak van die eintlike vreugde wat aankom is met sy wederkoms wanneer ons aan die bruilofmaaltyd van die Lam sal aansit. 

Gaan leef dan elke dag met vreugde  jou lewe voor die Here. 

Uitsending

Verbintenis

Gemeente: 
Na God se  brood en wyn


met vreugde in die lyf –


my


goud na die arm een


klere na die naakte


oogsalf na die blinde (Neels du Plooy).

Voorganger: 
Dit is jou egte en suiwer godsdiens voor God die Vader.

Slotsang

Lied 524:2 en 3 “God roep en salf ons met sy Gees”

Seën

“Die Here sal julle seën;

en julle beskerm;

die Here sal tot julle redding verskyn

en julle genadig wees;

die Here sal julle gebede verhoor

en aan julle vrede gee!” (Num 6:24-26).

Antwoord

Die gemeente sing Lied 315 “Amen”. 

PREEKSTUDIE – OPENBARING 3:14-22

Teks

Deur net met die teks te werk, word die prediker reeds bewus van `n wye verskeidenheid moontlikhede vir die prediking. Soveel moontlikhede egter soos die teks bied, soveel benaderings tot die verstaan van hierdie teks konfronteer die prediker. Predikers sal gou besef dat hulle `n keuse sal moet maak ten opsigte van `n bepaalde benadering van die teks. Dit sou al `n belangrike leidraad bied vir die struktuur van `n moontlike preek.

Sommige navorsers en predikers maak baie van die kultuurhistoriese gegewens wat oor die stad Laodisea bekend is, asook van die geografiese omgewing. Verwysings na interessante kenmerke van die stad word in verband gebring met verwysings in die teks. Dit dien dan as metafore vir die teologiese temas in die brief aan die gemeente van Laodisea. `n Mens sou seker kon aflei dat Johannes se spesifieke verwysings in die sewe gemeentebriewe juis bevestig hoe goed hy met die spesifieke lewensomstandighede en bepaalde kultuur van elke stad vertroud was. Boonop het nie een van die ander gemeentebriewe soveel moontlike verwysings na die kultuur-historiese omgewing van die gemeente soos dié een aan Laodisea nie (Beasley-Murray). Laodisea word op nog een ander plek in die Nuwe Testament genoem (Kol 4:16 – sien opmerkings by vers 15 hieronder). Verder is die stad bekend vir `n byeenkoms van die vroeë kerk wat in 361 nC gehou is, met die oog op die totstandkoming van die Nuwe Testament. 

Die meeste kommentare verwys met taamlike oortuiging na die drie kenmerke van die stad: die gevorderde bankwese, florerende linne- en wolindustrie, en beroemde mediese skool wat wyd bekend was vir onder andere `n oogsalf. Die woorde in 17 “arm, blind en kaal”, sou dan na hierdie drie bronne van welvaart verwys. Eers word die drie in `n veroordelende sin aangehaal en daarna in `n positiewe aanmoedigende sin, in die res van 18: “Daarom raai Ek julle aan om by My goud te koop wat deur vuur gelouter is, sodat julle julle kan aantrek en julle skande, julle naaktheid, nie gesien word nie; en koop oogsalf om aan julle oë te smeer, sodat julle kan sien.”

`n Tweede benadering kon wees om die struktuur en detailinhoud van die gemeentebrief aan Laodisea met dié van die ses ander briewe te vergelyk. Vir sommige navorsers is dit bepalend dat daar geen duidelike positiewe waardering vir Laodisea soos by die ander is nie. Om die waarheid te sê, die veroordeling is hier in sy felste vorm. Indien dit vir die prediker belangrik is om dit op te merk, is dit net so belangrik om te verstaan dat die teregwysing juis die bewys word van Christus se liefde vir hierdie gemeente: “Ek bestraf en tug elkeen wat Ek liefhet” (19).

`n Ander moontlikheid is om die gedeelte bloot uit te lê, frase vir frase. Predikers sal dan moet oplet om nie vas te val in die magdom temas nie (wat na vore kom indien hulle die perikoop, vers vir vers uitlê). Reeds in die openingswoorde wil sommige navorsers die leidraad vind vir die appellerende aard van hierdie gemeentebrief. Die keuse om na Christus te verwys as die Amen, die een wat waar maak, en “die geloofwaardige en ware getuie”, dui reeds daarop dat dieselfde nie van die gemeente in Laodisea gesê kan word nie. In hierdie verband sou Jesaja 65:16 as verdere agtergrond vir hierdie benaming van Christus kon dien.

Vers 15 se verwysing na Christus as die een deur wie God alles geskep het, word deur sommige navorsers in verband gebring met die soort Christologie wat Paulus in die brief aan die Kolossense gebruik (vgl Kol 1:15-20). Hierdie leer oor Christus kon in Laodisea goed bekend gewees het, want die twee stede is net meer as 10 km uit mekaar. Die sterk appèl tot bekering in 15 maak alleen sin binne die raamwerk van Christus wat sê: “… elkeen wat Ek liefhet”. Let op hoedat die oproep “Laat dit dan vir julle erns wees en bekeer julle”, op `n voortgaande aksie in die teenwoordige tyd dui, wat bevestig word in konkrete dade van beslissing.

Dit val op dat Laodisea nie geoordeel word vir blatante sonde van dwaal en ongeloof, soos van die ander gemeentes nie. Waarskynlik wil die beeld van die lou water juis sê dat hierdie gemeente nie die evangelie van Christus verwerp het nie, maar dit ook nie met oorgawe omhels het nie. Hulle geloof was sonder oortuiging, sonder entoesiasme en sonder ywer om die implikasies daarvan vir die lewe te deurdink. Dit is die ontstellende in hierdie bestraffing. “To have enough religion to disguise one’s need of a living faith is to be in a worse condition than having no faith at all. An honest atheist is more acceptable to the Lord than a self-satisfied religious man, for such a man’s religion has blunted his conscience and blinded him to his need for repentance. The road to the cross has always been easier for the publican than for the Pharisee” (Beasley-Murray). Indien predikers nie vertroud is met die voorbeelde van die geografiese verklaring vir die beeld van die lou water nie, kan hulle dit oplees in die meeste kommentare. Sommige navorsers wil daarop wys dat die dreigement om uit te spoeg nie onomkeerbaar voltrek word nie, maar dat dit in die gees van die appèl tot bekering gemaak word.

Vers 17 bring ons waarskynlik nog nader aan die wortel van die gemeente se onbevredigende manier van omgaan met die evangelie. Hierbo is reeds verwys na die sentrale rol wat 17 en 18 in die teregwysing van Laodisea speel. Predikers wat verkies om die Ou-Testamentiese betekenisveld van begrippe en beelde te ontgin, kan na Jesaja 55:1 kyk waar dit ook gaan om `n uitnodiging om te koop, lewensnoodsaaklike middele, sonder geld.  

Die belofte van 20 wil die sterk appèl tot bekering in 15 versterk, nou nie met `n dreigement nie, maar met `n uitnodiging. Dit wil die halfhartige gelowiges oorweldig met die mees voor die hand liggende reaksie. Anders as die beeld van die deur by die gemeente van Filidelfia, is hierdie deur vir Bavinck die deur wat Christus toegang gee tot die dieptes van die gemeente se hart. Geen gemeente sal ooit kan droom om nie op hierdie uitnodiging te reageer nie. Die doel van Christus se binnekom is nie om iemand skaam te maak, selfbewus, verleë of te verag nie. Dit is met die oog op hartlikheid en oorvloed, oorweldigende genade en heerlike verlossing. Die beeld waarin die koninkryk van God as `n feesmaal voorgestel word, is baie betekenisvol. Jesus het die beeld dikwels gebruik (Matt 8:11; 22:1-14;  Luk 12:34ev; 22:28ev; Mark 13:29). Dit sou `n prediker baat om op hierdie tema verder in te gaan. Die oorweldigende feesmaal bereik `n hoogtepunt wanneer Christus aanbied om sy troon te deel met dié wat oorwin. Die pad na oorwinning is nie `n onbekende pad vir die gelowiges wat wil oorwin nie. Dit is `n pad wat reeds gebaan is en daarom meer `n uitnodiging is as `n uitdaging. Daarom is ore wat kan hoor, hier veel belangriker as harte wat voel alles is reg. 

Nog `n interpretasie is om een of twee van die breër teologiese temas van die Openbaringbrief op te tel en aan die hand van die spesifieke gemeentebrief aan Laodisea te belig. Bavinck het `n aangrypende meditasie oor die sewe gemeentebriewe geskryf en bedink die lewe van die kerk van alle eeue as `n gemeenskap wat tussen Paasmôre en die tweede koms van Christus leef, `n gemeenskap wie se lewe getipeer kan word met die woorde “vreugde” en “vrees”. In elke nuwe situasie leer ken die kerk die vreugde en vrees in nuwe gestaltes en met nuwe inhoude. Die gemeentebriewe help ons verstaan wat dit beteken om kerk te wees in `n verwarrende wêreld vol wanhoop, maar nooit sonder die wakende nabyheid van Jesus Christus wat oorwinnaar is nie – gister, vandag en môre.

Konteks

Dit spreek vanself dat die manier waarop die prediker Openbaring verstaan en dit in die geloofsgemeenskap verstaanbaar maak, deurslaggewend is vir die preek van hierdie deel. Die gewoonte om na hoofstuk 2-3 te verwys as sewe briewe aan sewe gemeentes, is soms misleidend. Dit is nie soseer sewe afsonderlike briewe, as wat dit profetiese boodskappe is nie. Openbaring is eintlik een uitgewerkte brief wat gesirkuleer het tussen die sewe gemeentes. Die gemeentebriewe of boodskappe word dan die aanknopingspunt in elke gemeente om die res van die profetiese brief in te lei. `n Preek oor hierdie teks behoort dan op so `n manier die teregwysings en beloftes, die aanspreek en uitnodiging, in die verhaal van Laodisea-gemeente aan die orde te stel, dat dit ook dien as sleutel tot die res van Openbaring.

Vir hierdie preekstudie sluit ek aan by die gedagte dat die apokaliptiese literatuur `n besondere funksie het om die gedagtewêreld van die gelowiges in die hede te vorm en te fokus. Dit wil gelowiges oortuig, oorreed en beïnvloed om die toekoms verbeeldingryk tegemoet te gaan en daarom alternatiewe keuse in die hede te maak. Dit gaan hier om dromers wat doen (PGR de Villiers). Of soos Schillebeeckx dit stel: “Revelation is a book representing the spiritual resistance of Christians. The author seeks to encourage believers: Christ is coming soon. The end is in sight.” Dit is hierdie troos-, aanmoedigings- en motiveringskarakter van die Openbaringbrief (vgl Dirkie Smit) wat baie ernstig geneem moet word. Predikers sal juis die preek moet meet aan hierdie funksie van die Openbaringteks. Dit sal predikers help om vir hulleself uit te maak wat die funksie van so `n profetiese apokaliptiese brief vir die kerk vandag is.

Ek self sien die funksie drieledig:

1.  Om die verbeelding van die gelowiges te stimuleer. Dit laat gelowiges anders kyk na die dominante kultuur van ons leefwêreld en ontmasker die ideologiese manier waarop dit blinde lojaliteit vra. In die plek hiervan bied Openbaring `n alternatiewe manier om na die wêreld te kyk en beweeg dit gelowiges om weerstand te bied en die gevolge van die dominante ideologie uit te daag. Dit kan nogal help om die woorde van Wayne Meeks te bedink: “The moral strategy of the Apocalypse, therefore, is to destroy common sense as a guide for life. Prudential morality is based on the taken-for-granted consensus about the way things are. Rome, for example, is a fact of such magnitude that it is unlikely to be altered. For a century she has represented peace and stability in the provinces; so long as one does not disturb the public order or wilfully affront one of the symbols or agents of her sovereignty, Rome is a powerful but benign presence. That is the common sense and from it follows a quiet and peaceable life. The vision of the Apocalypse shreds and rips away that common sense ...”

Die apokaliptiese brief oor God se konflik met die bose magte beskryf die gelowiges nie slegs as onbetrokke toeskouers of hulpelose slagoffers nie. Die gemeentes in Klein-Asië mag dalk onvoorbereid of selfs onwillig wees, maar vir die bejaarde Johannes is dit `n saak van erns en toewyding (3:19). Dit is niks minder nie as `n eskatologiese stryd, `n laaste groot oorlog waartoe hulle opgeroep word om aan deel te neem tot die dood en lewe (vgl 4:1). Predikers kan maklik hierdie punt mis. Terwyl die meeste uitleggers wel die aandag vestig op die motiewe van heilige oorlog in Openbaring, gaan dit in Openbaring om die deelname van die kerk aan hierdie oorlog. “The more distinctive feature, by comparison with the other existant apocalypses of the period, is the participation of Christians in the war” (Bauckham).

2.  Openbaring help die kerk ook verder om te verstaan dat dit gaan om die waarheid en werklikheid van God. Die getuienis van die kerk is alleen eg solank dit primêr `n waaragtige getuie is van die een ware God. Vanuit die ontmoeting met die opgestane Een, getuig die kerk van `n transendente waarheid en `n alternatiewe toekoms. Persoonlik sal ek Openbaring 1:19-20 saam met 3:14-22 lees. Nie net gee dit `n goeie agtergrond vir die sewe gemeentebriewe nie, maar dit bied ook `n baie belangrike perspektief op die res van Openbaring. Johannes skryf die apokaliptiese profesie vanuit sy ontmoeting met die opgestane Christus (1:18). Johannes herken hom as die Seun van die mens, die een wat hier op aarde by ons was, Jesus die een wat eers dood was en nou lewe (12). En belangrik vir die gemeentes, merk Johannes op dat Hy tussen die goue staanlampe staan, die geloofsgemeenskappe wat versamel het rondom die evangelieboodskap (12, 20). In sy hand hou hy die leiers van die gemeente vas (16, 20). Hy is oorwinnaar en roep die kerk om te deel in hierdie oorwinning. Keer op keer hoor die gemeentes dat hulle uitgenooi word tot oorwinning        (Gr nikan) (2:7, 11, 17;  3:5, 12, 21). Dit is `n oorwinning wat in oorlogsterme beskryf word, `n eskatologiese oorlog wat alles en almal op aarde betrek en niks minder op die spel het as die heerlikheid van die Een wat die Alfa en Omega is nie (vgl 21:6-7).

3.  Derdens is Openbaring net soveel `n profetiese kritiek op die kerk as wat dit op die dominante politieke en ekonomiese magte van die dag is. Die valse godsdiens het nie alleen te doen met lojaliteite van misplaaste mag en vernietigende welvaart nie, maar ook met die vervalsing van geloof in die kompromieë wat aangegaan word met hierdie vreemde magte. Dat die vervalsing van geloof juis die waaragtige getuienis van Christus in gedrang bring, word treffend deur Dirkie Smit beskryf: “Dit lyk dus of die werklike konflik daarin bestaan het dat die Christene voor die versoeking gestel is dat hulle groot sosiale en ekonomiese voordeel vir hulself kon behaal deur deel te neem aan die openbare lewe van die dag, aan die keiserkultus, maar ook private onthale, die byeenkomste van handelaarsgildes en besigheidsvergaderings. Die wat kompromieë wou maak, kon argumenteer dat dit politieke, staats- en finansiële aangeleenthede was wat niks met hulle godsdiens te make gehad het nie. Daarteenoor probeer Johannes dan die geweldige erns van die saak onderstreep. Niks minder staan op die spel nie, as die stryd tussen God en Satan self.”

Aangesien hierdie betrokke teksgedeelte deel is van `n reeks van vier tekste uit Openbaring, 3:7-13, 14-22;  4:1-11; 5:1-14, en op agtereenvolgende Sondae aan die beurt kom, sal predikers wat die voorreg het om die tekste so te preek vanselfsprekend soek na deurlopende temas en strukture. Dit bied `n heerlike geleentheid om die groter betekenis van Openbaring aan die orde te stel in die loop van vier weke. 

Preekvoorstel

Soos reg aan die begin genoem is, sou die prediker op verskeie maniere die gemeente kan help om na die teks te luister. `n Eerste moontlikheid is om gewoon na die aanvanklike lees van die teks terug te keer en die teks aan die hand van beelde en ander gegewens uit te lê. Die eerste afdeling onder Teks sou `n voorbeeld van so `n preek wees. Dit het beslis bepaalde voordele vir die prediker sowel as die luisteraars. Om dan een of twee temas uit te bou in die teks, soos byvoorbeeld die versoeking van onoortuigde geloof (16-17) en die aard van dissipline as funksie van liefde (19), kan heelwat belofte inhou. Solank die tema-benadering nie predikers verlei om so op te gaan in `n bepaalde tema dat die breë teologiese betekenis van Openbaring in gedrang kom nie.

`n Voorstel ten opsigte van kinders (predikers wat interaksie met die kinders geniet, kan self die gedagte verder uitbou en toepas). Skets die omstandighede van Johannes op Patmos. Miskien kan die prediker by `n tafel sit en toneelspeel soos die verhaal verloop: Die stem wat Johannes hoor; die beeld van Jesus tussen die lampe en die sterre in sy hand; die opdrag om vir die gemeentes te skryf; dan die brief aan Laodisea; en alles wat daarin opgeskryf word. Die vertelling word drie tot vier keer onderbreek, met `n duidelik geklop aan `n deur (konsistorie of ander buitedeur). Die Johanneskarakter maak dit egter elke keer af as die wind of iets anders. Teen die einde van die vertelling, wanneer die Johanneskarakter die opdrag noem, “wie kan hoor, moet luister wat die Gees vir die gemeentes sê”, hoor almal weer die geklop. Die Johanneskarakter stuur die kinders om die deur te gaan oopmaak. Daar vind hulle die nagmaalelemente, brood en wyn, saam met die persone wat die nagmaal uitdeel. Die kinders help om die brood en wyn op die tafel te plaas. Deelname aan die stryd waartoe Openbaring ons uitnooi, begin met ’n fees waar die opgestane Christus die gasheer is.

`n Volgende moontlikheid kan wees om meer van die dieper waarde en betekenis van Openbaring aan die lig te bring en saam met die luisteraars te ervaar wat apokaliptiek aan `n gemeente kan “doen”.

Vers 1 kan die vertrekpunt vir die preek wees. Die prediker kan vra waarom die brief aan die leraar van die gemeente gerig is. Miskien wil dit iets sê oor die belangrikheid van leierskap in gemeentes. Miskien kan dit wees dat die Gees van Christus juis met die leiers in die gemeente wil praat oor die gemeente, net soos met Laodisea destyds. Die prediker sou dan kan vra hoe `n kontemporêre brief aan die betrokke gemeente sou klink. Miskien kan die prediker die gemeente se gedagtes lei om na te dink oor wat in so `n brief kan staan. Waaroor sal Christus met hulle wil praat? Wat is die dinge wat Hy sal oplet as Hy sê: “Ek weet alles wat julle doen”. Wat sal vir Christus dankbaar maak oor die gemeente? Wat is die dinge wat Hom sal teleurstel? Wat is dit wat Hy sal veroordeel? Watter belofte sal Christus aan die gemeente maak?

Die preek kan dan terugkeer na die teks. Die prediker kan aan die hand van Laodisea se voorbeeld die funksie van die apokaliptiek van Openbaring aan die orde stel. Sien die drieledige funksie-beskrywing hierbo in die afdeling vir Konteks. Deur te verwys na die onkunde en valse gerustheid (17), kan die ontmaskering van politieke en ekonomiese ideologie beskryf word. Vervolgens kan die verhaal van Laodisea geplaas word teen die agtergrond van God se veel groter oorlogstrategie in die “oorlog” met die bose magte. Soos reeds genoem, kies ek om hier na die opgestane Christus tussen die goue staanlampe en die sewe sterre in sy hand te verwys (sien Konteks). Vervolgens is die uitdaging om die gemeente te laat verstaan hoedat hulle as gelowiges opgeroep word om deel te neem aan hierdie oorlog. `n Oorlog waarvan die oorwinnaars reeds aangewys, die beloning reeds gewaarborg, die vrede reeds aangekondig is, maar waaraan nog deelgeneem moet word.

Hier lê die swaartepunt van die preek. Miskien kan die prediker `n prototipe “brief aan die gemeente” voorlees. Die brief sou dan die grootste bedreiging beskryf nie soseer as `n bedreiging van buite nie, maar as dit wat van binne kom in die vorm van kompromie en afvalligheid. Die twee kante van hierdie vorm van geloof is duidelik teenwoordig in 16 en 17. Vir die kerk was dit nog altyd `n dubbele versoeking. Hoe predikers dit kontekstueel vertaal in die situasie van hulle eie gemeente, is natuurlik deurslaggewend. Ek sou waag om hierdie soort versoeking in die boesem van die gemeente te beskryf aan die hand van geestelike hoogtevrees (Roomse filosoof – Josef Pieper). Gelowiges wat baie het en bewus is van alles wat hulle het, ly dikwels aan wat ons sou kon beskryf as geestelike hoogtevrees. Dit is daardie gewaarwording dat dit wat die evangelie soms van jou vra, darem nie rekening hou met jou eie gegewe werklikheid nie. Soms voel dit asof die evangelie jou roep om net te na aan die afgrond te leef, net te veel risiko’s te moet loop, net te veel kos in `n bepaalde situasie. Dit is dan wanneer `n mens bewus raak van wat jy kan verloor, dat jy besluit om `n kompromie te maak, terug te deins vir die oomblik, die risiko uit te stel. In terme van die Laodisea-gemeente, is dit dan veiliger om liewer lou te wees as warm. Dit is vreemd, maar mense wat aan geestelike hoogtevrees ly, wat weet dat hulle iets het om te verloor, kry moeiliker as die evangelie van hulle vra om duidelik kant te kies. En dit is juis wat Openbaring van gelowiges vra. 

Hoekom die brief? Hoekom hierdie manier van ontmaskering? Die evangelie van genade word baie duidelik uitgespel in 19. Dit is die Here se liefde vir hulle, wat hulle nie maar net wil uitspoeg en verlore laat gaan nie. Die Here wil moeite doen met hulle. Dit moet die gemeente hoor. Die ontstellende is dat die gemeente hierdie oomblik van waarheid kan misloop. Die Here klop en die kans is daar dat die gemeente dink dit is net die wind wat die deur bietjie ruk. En dit terwyl die feesmaal in die teenwoordigheid van die Here self ter sprake is.

Indien die prediker daarmee gemaklik is, kan genoem word dat in die loop van die geskiedenis, in die loop van hierdie laaste oorlog, daar gemeentes is en was wie se staanlamp verwyder is, wie se vlam geblus is. Dit is die ander kant van die boodskap van Openbaring en in besonder die brief aan Laodisea. Indien `n gemeente ten gronde gaan, sal dit nie wees omdat die gemeente doodgewurg is deur `n vyandige omgewing nie, of dat die hulpbronne opgedroog het, of dat die lidmate weggetrek het nie, maar omdat die opgestane Christus die vlam self doodgeblaas het, die lou water uitgespoeg het. Daarom moet elkeen wat ore het, hoor: Die Here staan by die deur en Hy klop. 

